
〈家己的家園，家己救〉 

 

阿甄、阿如，上台行禮 

阿甄：阿如，明仔載是歇睏日，咱做伙來去𨑨迌，好無？ 

阿如：當然好啊！猶毋過……要去佗位𨑨迌呢？ 

阿甄：嘿……我想一下，若無，咱去台南的黃金海岸？ 

阿如：好啊好啊，咱約明仔早起 9 點佇恁兜樓跤相等。好無？ 

阿甄：好啊！再見。 

 

(兩人轉踅，阿如跔低，阿甄遠遠徛咧) 

阿如：喂……，啊你是好袂？我佇恁兜樓跤等足久的呢。 

阿甄：好啊啦，好啊啦！你是無聽過人講「緊事寬辦」齁。 

阿如：有夠𠢕趖的啦，啊毋是要做新娘仔，得要梳妝打扮，無閒規晡。 

(阿如起身，阿甄行進前) 

阿甄：來啊來啊，莫閣念啊，耳空攏予你念甲結趼啊。。 

阿如開車狀：緊上車，咱趕緊出發。 

阿甄：緊開冷氣，我咧欲熱死啊！ 

阿如：誰叫你欲生狂走，傱甲大粒汗細粒汗。 

(阿甄阿如欣賞風景) 

阿如：(唱走音)雙人行到青春嶺，鳥隻唸歌送人行，溪水清清照人影，天然

合奏音樂聲 



阿甄：沿路的景致真正足媠，予人感覺誠清彩。無彩的是耳空一直予虐待，

啊你這款狗聲乞食喉，沿路開車沿路哼，是咧喙齒痛呢？ 

阿如：拜託咧！我這台銅管仔車，冷氣是黃昏牌的，音響是漚屎組的，我若

是無家己唱，你掠準伊會家己霆喔！ 

(緊急車擋) 

阿如：到位啊 

阿甄：慢且是，遮……是黃金海岸？ 

阿如：規欉好好，無錯。猶毋過近年因為大家糞埽烏白抨 ，若是拄著落大

雨，就予雨水沖到海墘，才會變按呢。 

阿甄：進前的黃金海岸媠甲會觸舌，是少年人約會的好所在，老歲仔散步的

好地點，現此時顛倒變作一个糞埽場，真正不是款。若無，咱來拯救眼前這

个海岸，恢復咱美麗的記持，好無？ 

阿如：好是好啦，猶毋過，咱兩人連家己的一間細細間仔的房間都整理祙好

啊，是欲按怎整理規个闊莽莽的海岸？ 

阿甄：莫餒志，俗語講：「有心拍鐵，鐵成針」、「三人共一心，烏塗變成金」。

咱 suá祙曉佇網路頂懸，召集眾人，同齊來整理海岸，做伙為咱的家園拍拚。 

阿如：烏矸仔貯豆油，看袂出，你猶是有理想、有抱負的『熱血青年』。做

有一湯匙較贏講到規畚箕，咱這馬就來轉，隨來去『po 文』，順紲寫幾張仔

海報，四界宣傳咱的理念予逐家知影。 

阿甄：這馬就欲倒轉去？咱今仔日不就落空逝？ 

阿如：齁！該做就做，無，欲囥咧生利息。無彩我拄才才呵咾你。是講咱的



內容欲寫啥較好？ 

阿甄：哈哈！這就需要一位才高八斗，滿腹墨水的人來出手啊！ 

阿如：滿腹墨水？是墨賊仔？花枝？抑是軟絲仔？ 

阿甄：你又閣咧練痟話，彼位有內才、有腹內的文學青年，就佇你眼前，正

正是區區在下敝人小妹……我。 

阿如：笑破人的喙，你得要四兩箢仔家己除，這馬是按怎？家己褒較袂臭臊

是無？ 

阿甄：喂！你毋通看貓無點，現此時我連鞭想到欲寫啥啊！你看！(阿甄挈

出準備好的海報) 

阿如：你是咧變魔術喔，啊無看著你寫，這張海報是佗位來？ 

阿甄：咱標題就寫：「家己的家園家己救」。下跤紲咧寫：「祖公唐山過臺灣，

予咱美麗好河山，黃金海岸被糟蹋，眾人合齊來復原。」尾仔閣寫咱相招欲

摒掃黃金海岸的時間。 

阿如：向望咱這兩个浮浪貢的呼籲，會當予逐家要緊對環境保護的重視，共

同為環保盡淡薄仔心力。 

 

阿甄、阿如，下台行禮。 


